
Inatsisartut Suleriaasianni § 37, imm. 1. naapertorlugu aalisarnermut tunngasunik 
Naalakkersuisunut apeqquteqarputit. Apeqqutit uannut 
akineqartussanngortinneqarsimapput. 

Apeqqut: 

1) Aalisakkat atorneqanngitsut atorluarneqarnissaat, kiisalu tunisassiat 
naleqarnerulersinneqarnissaat pillugit Naalakkersuisut pilersaaruteqarpat? 

Akissut: 

1 pillugu) Pisuussutitsinnik sapinngisamik annertunerpaamik atorluaasoqarnissaa 
Naalakkersuisunit assut pingaartinneqarpoq. Tamatumani uumassusilinnik pisuussutivut 
sapinngisamik isumannaatsumik atorluarnissaat, peqataanillu suliffissanik 
pilersitsinissaat anguniarlugit. Taamaammat tamanna eqqarsaatigalugu Naalakkersuisut 
suliniutinik arlalinnik aallartitsisimapput. 

Naalakkersuisut periarfissanik nutaanik misissuiniarlutik misileraalluni aalisarnissat 
arlallit atuutsilerpaat, taakkununnga ilanngullugu Kitaata avataani misileraalluni 
saarullinniarnissaq, tassani aalisakkap sapinngisamik suliareqqinneqarnissaa 
piumasaqaatigalugu pinngitsoorani tulaassisoqartussaavoq. 

Naalakkersuisut aamma suliniutigaat aalisarnerni atuuttuni suliareqqiisarnerup 
annertusarneqarnissaa, ilaatigut Tunumi saarullittassat6.000 tonsinik qaffanneqartut 
suliareqqinneqarnissaannik piumasaqaatitalerlugit pinngitsoorani 
tulaanneqartussaapput. Pisassiissutit taakku affai tulaanneqartussaareerput Kujataanilu 
suliareqqinneqartarlutik. Baffinip Kangerliumanersuani qaleralittassat pinngitsoorani 
tulaanneqartussat pissutigalugit Royal Greenlandip Maniitsumi suliffissat 60-it angullugit 
pilersippai. 

Aamma erseqqissaassutigineqarpoq ilaatigut Suliassaqartitsiniarnermut periusissiami 
suliniutip 13-ip ataani misissorneqassammat misileraalluni aalisarnerulernissamut 
aningaasanik immikkoortitsinissamut periarfissaqarnersoq, kiisalu suliniutinik 
nioqqutissiassat suliareqqinneqartarnerannik siuarsaasinnaasunik 
aallartitsisoqarsinnaanersoq. Taamatut sulinermi pisuussutsinit uumassusilinneersut 
eqqagassat pitsaanerusumik atorluarsinnaanerannut periarfissanik misissuinissaq 
aamma qitiutinneqartunut ilaassaaq. 

Aalisakkanik tunisassiornermi eqqagassat pilersartut atorluarneqarnissaannut 
tunngavissaqarnersoq Naalakkersuisunit assut soqutigineqarpoq. Taamaammat 
Namminersorlutik Oqartussani naalakkersuisoqarfinneersunik kiisalu 

Aningaasaqarnermut Naalakkersuisoqarfiup ataani aalisarnermik 
inuussutissarsiuteqartunik inuttalimmik suleqatigiissitaliamik piaartumik 
pilersitsisoqassaaq. Suleqatigiissitaliaq Kalaallit Nunaanni aalisakkanit eqqagassat 
qanoq annertutiginerinik misissuissaaq, tunisassiornermi isumassarsianut qanoq 
periarfissaqartiginersoq aamma misissorneqassaaq, pisortallu qanoq ilillutik 
sinaakkutissanik pitsaanerusunik pilersitsisinnaanersut misissorneqarluni. Tamatumani 
siunertaavoq inuussutissarsiortut erseqqissumik paasiniassammassuk eqqagassanik 
atorluaanissaq imminut akilersinnaassanersoq. 

Naak Kalallit Nunatsinni aalisarnermi eqqagassaneersunik tunisassiortanngitsugut 
ilumooraluartoq "annertoorsuarmik" pisuussutinik eqqaaneq pineqanngilaq. Tassunga 
assersuutitut taaneqarsinnaavoq ullumikkut qalerallit niaquinik paperuinillu aasiami 
niuerfinnut tuniniaasoqartarnera, naak tamakku siusinnerusukkut 
eqqaannarneqartaraluartut. 

Inussiarnersumik Inuulluaqqusillunga 

Karl-Kristian Kruse 

